
Naslov: Vučić kod Petrove crkve razgovarao sa građanima

Vučić  kod  Petrove  crkve  najavio  je  gradnju  škola,  sportskog  terena,  brze  saobraćajnice  i  nova
infrastrukturna ulaganja u Novom Pazaru.

Predsjednik Srbije Aleksandar Vučić razgovarao je s građanima okupljenim kod Petrove crkve u Novom
Pazaru, gdje je predstavio planove koji se odnose na obrazovanje, putnu infrastrukturu, zdravstvo i
povećanje penzija. Vučić je kazao da bi fizički radovi na izgradnji nove škole u Deževi trebalo da počnu u
novembru. Najavio je i rješavanje infrastrukturnih problema u selu Ljuljac, nakon primjedbi koje su mu
uputili mještani. Govoreći o naselju Šutenovac, naveo je da će najprije biti izgrađen sportski teren, a
potom i škola. - Za selo Ljuljac dobio sam 50 primjedbi. Rekli ste da je obećano i sada će to biti urađeno.
U Šutenovcu ćemo prije škole graditi sportski teren, a zatim i školu - rekao je Vučić. Jedna od najvažnijih
tema bila je najavljena brza saobraćajnica Kraljevo-Raška-Novi Pazar. Prema riječima predsjednika
Srbije, fizički radovi trebalo bi da počnu najkasnije 1. maja 2027. godine. Vučić je naveo da bi nakon
završetka saobraćajnice putovanje od Novog Pazara do Beograda trebalo da traje najviše dva sata i 15
minuta.  Najavio je  skoro potpisivanje okvirnog ugovora,  nakon čega bi  se ugovori  zaključivali  po
pojedinačnim dionicama.
Govoreći o nastavku auto-puta od Požege prema Dugoj Poljani i Crnoj Gori, kazao je da će najprije biti
ugovorena dionica duga 20 kilometara.  Radovi  na prvoj  dionici,  koja je zbog konfiguracije terena
zahtjevna i ima veliki broj tunela i mostova, prema najavi bi trebalo da počnu do kraja godine.
Predsjednik Srbije osvrnuo se i  na položaj penzionera. Najavio je novčanu pomoć, navodeći da će
penzioneri s najnižim primanjima dobiti po 35.000 dinara, dok će ostalima biti isplaćeni iznosi od 20.000
do 27.500 dinara. Najavljeno je i dodatnih 6.000 dinara za svakog penzionera, kao i povećanje penzija
tokom ove godine.
Kada je riječ o zdravstvu, Vučić je poručio da će od ulaganja u zdravstvenu infrastrukturu u Novom
Pazaru korist imati svi građani, bez obzira na nacionalnu pripadnost. Najavio je i asfaltiranje ulice koja od
Petrove crkve vodi prema centru grada, ističući da uređeni prilazi značajno utiču na izgled Novog Pazara i
prvi utisak posjetilaca.
Predsjednika Srbije na početku susreta dočekala je grupa mališana, a uručen mu je i dres kluba Stari
Ras.  Djeci  je obećao novu školu i  školsku sportsku salu,  dok je,  odgovarajući  na njihovu želju za
zatvorenim bazenom, kazao da postoji mogućnost da se razmotri i realizacija tog projekta.

